
Alhamdulillah, segala pujian bagi Allah (SWT) Yang Maha Pemurah lagi Maha Penyayang kerana dengan izinNya, kita dipanjangkan usia untuk menemui bulan Ramadan yang mulia ini. Bulan ini merupakan suatu kurniaan yang besar yang memberi kita peluang untuk meraih ganjaran barakah, rahmah dan maghfirah yang luas. Untuk itu marilah kita mendekatkan diri kepada Allah (SWT) melalui semua bentuk ibadah dan amal baik kepada seluruh umat manusia. 
Salah satu amalan termulia di bulan Ramadan tentu sekali merupakan ibadah membaca, kitab suci Al Quran, kitab panduan hidup setiap Muslim. Namun untuk mendapatkan ganjaran yang luas dari kitab suci ini. marilah kita berusaha gigih untuk memahami, melaksanakan dan menghayati kandungan ajaran-ajaran serta hikmah yang terkandung di dalamnya. Semoga dengan usaha ini kita akan dapat meningkatkan ketaqwaan kita kepada yang Maha Esa dan Ramadan kita akan lebih bermakna. 
Amalan mendalami Al-Quran bukan saja menganjurkan kita untuk meneguhkan ikatan dengan Pencipta kita, malahan juga menekankan peri pentingnya kita berbuat baik dan mengeratkan lagi hubungan kita sesama insan dan semua ciptaan agar kita benar-benar menjadi rahmah untuk semua. Lantaran itu, marilah kita memanfaatkan kesucian bulan Ramadan ini dengan melahirkan sifat kasih sayang dan prihatin khususnya terhadap ibu bapa, keluarga dan jiran serta  golongan yang lebih memerlukan. Dengan ini, keindahan Ramadan akan jelas terpancar di sanubari masyarakat.
Semoga Ramadan tahun ini lebih sempurna dari Ramadan yang lalu dan semoga Allah memudahkan kita menjadi hamba yang mendapat keredhaanNya.

